※婦科心法要訣產後門-方劑11
發熱證治 加味四物湯 加味異功散 生化湯
  產後發熱多血傷，大法四物加炮薑，頭疼惡寒外感熱，四物柴胡蔥白良，嘔吐脹悶傷食氣，異功查麵厚朴薑，脾不化食六君子，瘀血腹痛生化湯，當歸川芎丹參共，桃仁紅花炮乾薑。
	〔註〕：
   產後發熱，多因陰血暴傷，陽無所附，大法宜四物湯加炮薑，從陰引陽為正治。
 1.若頭疼惡寒而發熱者，屬外感。不當作傷寒治，惟宜用四物加柴胡、蔥白服之。
 2.若嘔吐脹悶屬傷食；若倦怠氣乏者屬傷氣。宜用異功散加山查、神麵、厚朴、生薑治之。
 3.若因脾虛不能化食，而停食發熱者，宜六君子湯。


	 4.若因瘀血發熱者，必兼腹痛，宜用生花湯。即當歸、川芎、丹參、桃仁、紅花、薑炭也。 

《六君子湯、異功散、四物湯。方俱見首卷》


	


※婦科心法要訣產後門-方劑12
發熱證治 十全大補湯 八珍湯 當歸補血湯
  勞力發熱用十全，氣血兩虛八珍痊，血脫躁熱補血效，虛陽外越參附煎。
〔註〕：
   產後發熱，因產時用力勞乏者，宜十全大補湯。氣血兩虛者，八珍湯。去血過多，血脫煩躁乾渴，面赤而熱者，宜當歸補血湯。
   若陰血暴脫，孤陽無附而外越發熱者，急進參附湯。遲則必大汗大喘，是陽欲亡，雖藥必無救矣！
《十全大補湯、八珍湯、當歸補血湯。方俱見首卷》
※婦科心法要訣產後門-方劑13
自汗頭汗證治 當歸六黃湯 黃耆湯
  虛熱上蒸頭汗出，治用當歸六黃湯，黃芩連蘗炒黑用，歸耆生熟二地黃，自汗黃耆湯牡蠣，耆朮苓甘麥地防，大汗不止陽外脫，大劑參附可回陽。
〔註〕：
   產後亡血陰虛，陽熱上蒸，頭上汗出至頸而還者，宜當歸六黃湯。即黃連、黃芩、黃蘗、當歸、黃耆、生地、熟地也。內芩連蘗，三味俱炒黑用。
   若自汗太甚，宜黃耆湯。即牡蠣粉、黃耆、白朮、茯苓、甘草、麥冬、熟地、防風也。
   若陰血大脫，孤陽外越，大汗不止，非大劑參附不能回陽也。
※婦科心法要訣產後門-方劑14
痙病證治 加味八珍湯
  新產血虛多汗出，易中風邪痙病成，口噤項強身反折，八珍耆附桂防風，搖頭氣促汗不止，兩手撮空莫望生。
	〔註〕：
   產後血氣不足，藏府皆虛，多汗出，腠理不密，風邪乘虛襲入，遂成痙證。手三陽之筋結於頷頰，風入頷頰，則口噤。陰陽經絡周環於身，風中經絡，則頭項、肩背強直，如角弓反張之狀。
   產後患此，皆屬虛象，惟宜用八珍湯加黃耆、附子、肉桂。大補其陰陽，少佐防風以治之。
   若見頭搖喘促，汗出不止，兩手撮空者，則為真氣去邪氣獨留，必死之候。故曰莫望生也。


	《八珍湯方見首卷》


	


※婦科心法要訣產後門-方劑15
瘛瘲抽搐證治 加味八珍湯
  陰血去多陽氣熾，筋無所養致抽搐，發熱惡寒煩又渴，八珍丹地鈎藤鈎，抽搐無力戴眼折，大汗不止命將休。
〔註〕：
   產後血去太多，陽氣熾盛，筋無所養，必致瘛瘲抽搐，發熱惡寒，心煩口渴。不宜作風治，惟當氣血兼補，用八珍湯加丹皮、生地、鈎藤鈎。治之。
  若無力抽搐，戴眼反折，大汗不止者，則為不治之證。故曰命將休也。
	《八珍湯方見首卷》


	


